2015eko ABERRI EGUNEKO ADIERAZPENA
EUZKADI BURU BATZARRA 

Geure burua euskal abertzale jotzen dugunok igandean ospatuko dugu Aberri eguna, gure aberriaren egun handia. Eta, hala ospatzen dugu, gure herriaren gehiengo sozial eta politiko zabala ordezkatzen dugun arren, orain arte ez dugulako lortu izan nazioarte mailako ordenamendu juridikoan gure nazio nortasuna behar bezala aitortua izatea. Horregatik gaude tematuta, eta helburu demokratikoa dugu, euskal nortasun berezitua aitortua izan dadila herritarren gehiengoaren borondatean oinarri, beren berezitasun instituzional eta politikoa normaltasun osoz adierazten duten beste erkidegoen maila berean.

Euskal Herria, Euskadiren egitasmo politikoan egituratua, nazio izatea nahi dugu, Europar beste nazioek osatzen duten maparen baitan. Euskal herritarren borondatea errespetatua izan dadila eta, horren ondorioz, bere antolaketa instituzionala eta juridikoa egituratzeko aukera izan dezan, herrien autodeterminazio eskubidearen nazioarteko printzipioaren markoan.

Euskal aberriaren aldarriak ez dakar beste errealitate batzuk ukatzea. Hizkuntza, kultura, tradizioa eta historia partekatzen duelako, balore partekatuak dituen elkargoaren borondateari lotzen zaio. Ezaugarri horiek dira, hain zuzen ere, zuzenbide alderatuak kontuan hartzen dituenak, herrialde propioa duen erkidegoa identifikatzeko orduan. Eta berezko balorea ere badute, osagai horiek guztiek sostengatzen dutelako hiritargo batek nortasun propioa duen eta besteengandik ezberdina den erkidego gisa bere etorkizuna partekatzeko duen borondatea.

Euskal abertzaletasuna, beraz, ez da ezeren edo inoren kontra egiteko mugimendu bat. Nortasun propioa aldarrikatzeko apustu irmoa da. Kanpotik etor daitekeen laguntzari edo lankidetzari uko egin gabe. Baina, hori bai, berdinen arteko abiapuntu batetik sortzen den egoeran, eta inoiz ere mendekotasun harremanaren baldintzapean edo besteren batek emandako subiranotasunean oinarrituta.

Euskal Herriaren kausa ez da gauetik egunera sortu den zerbait, ez da egun bakarreko lorea. Pirinio mendien iparraldean ere, Frantziar Iraultzaren ondorioz ezarri ziren sistema jakobitarrak eta Estatu-Nazioak errotik erauzi zuten Iparraldeko euskal herritarrek mendeetan beren gizartea arautzeko izan zuten sistema. Hegoaldean, ordea, XIX. mendean, bi guda ankerren ondoren ,foruak indargabetu ziren eta euskal herrialdeak ‘monarkiaren batasun konstituzionalaren pean’ integratu ziren. 

Ordutik aurrera dago ‘euskal auzia’ izenarekin ezagutu dena. Kontzeptu hori, Europa eraikitzen ari zen denboran ezarri zen naziotasun printzipioaren eskemaren arabera, planteamendu berritzaileekin aurkeztu zen eta nazio kontzeptu berria sortu zen. Eskubide subjektu berria “Euskadi euskotarren aberria da” baieztapenaren bidez adierazi zena.

Atzera begiratzen dugu nondik gatozen ez ahazteko. Oraindik zabalik dagoen eta demokratikoki sendatu behar den zauriaren jatorria ulertzeko.

1932 urtean, euskal abertzaletasunak, euskal hiritargoaren nazio kontzientzia iratzartzeko asmoarekin, euskal nazioaren lehen elkarretaratzea antolatu zuen. Lehen ‘Aberri Eguna’ izan zen. Pazko igandez egin zen, berpizkundearen sinbolo gisa. Ordutik aurrera, urterik urtera, euskal abertzaleok egutegian mantentzen dugu aldarrikapen hori egiteko eguna. Askatasun denboretan egin genuen, guda garaian, jazarriak izan ginenean eta demokrazia itzuli zenean. Urte bakoitzean izan du bere ñabardura, bere proposamen zehatza, unean uneko beharraren edo egutegi politiko, ekonomiko edo sozialaren araberakoa. 

Are gehiago, aldi honetan guztian, Euskal Aberriaren eguna euskal emakume eta gizonentzat izan da oraindik lortu ez den zerbaiten adierazpena. Euskal Aberriak bere aitortza eta adierazpen osoa lortuko duen egunaren zain dagoen herriaren adierazpena.

Gaur egun, XXI. Mendeko bigarren hamarkadaren erdialdean, Euskal Aberria ospatzen segitzen dugu eta lortu ez dugun zerbaiten aldarria egiten dugu. Oraindik ukatua zaigun nazio normalizatua dugu helburu.

Euzko Alderdi Jeltzaleak ez du amore emango Euskadi Europan eta mundu osoan nazio izan arte.
Asko aurreratu dugu hori egingarri egiteko eta, batzuetan, egoera ikuspuntu laburretik begiratzeagatik, erdietsi ditugun lorpenen aitortza zail egin dakigukeen arren, aurrera emandako urratsak esanguratsuak eta handiak izan dira. Ez gara hutsetik hasiko eta gure asmoa ez da orain arte egindakoa desagerraraztea, dena asmatuko den denbora berria hasten saiatzeko.

Ez dago, beraz, ezkor izaterik edo ezkortasunak gidatzea uzterik. Egia da gure gizartean, gure inguruko hainbat pertsonek krisi ekonomikoaren zartako gogorrak sufritu dituztela, gure herriaren garapenak geldialdi handia pairatu duela eta gizakiaren hazkunde jasangarriaren elementu askok arazoei aurre egin behar izan diotela. Baina, gure inguruari begiratuta, erraz ikusiko dugu azken urteotan eraiki ditugun autogobernu tresnei esker, besteek baino hobeto egin diegula aurre une bakoitzean kontra egin dizkiguten erronkei. Autogobernuaren alde egin genuen apustuari esker eraiki genituen ongizate zerbitzuen harresiek eutsi egin diote egoerari. Baliabide publikoak mugatuak izan diren arren. 

Eta hori egin ahal izan dugu herri honek ondo ulertu duelako nazio eraikuntzak, autogobernuak, ongizate sinonimoa izan behar duela, duintasun eta bizitza kalitatearen sinonimoa. Guk nahi dugun aberria izango da aberria osatzen duten pertsonak babestuta sentitzen badira eta norbanakoaren eta taldearen zoriontasun bidean laguntasuna dutela sentitzen badute.

Euskal aberria ez da definizio abstraktua, ezta asmakizun politikoa ere. Euskadiri lotuak sentitzen diren milaka emakume eta gizonen itxaropenak biltzen dituen benetako jomuga da. Eta, horrela, abertzale ororen egiteko nagusia da denon etxe hori topagune eta solidariotasun esparru gisa eraikitzea; ahulenentzako babes gisa, esparru ekonomikoa eta justizia soziala adiskidetzen diren toki gisa.
Emakume eta gizonen arteko parekidetasun jomuga gisa ere bai, etorkinak erabat integratuta biziko diren esparru gisa. Herritarrok hori dena esparru politikotik jasotzeko eskubidea dugu eta, Alderdi gisa, derrigorrezko dugu lortzea euskal gizarteak gurekin izan dezan amore ez emateko arrazoia, krisitik irteteko bidea, autogobernurako bidean aurrera egiteko, behin betiko bakea lortzeko, elkarren arteko bizikidetza anitza lortzeko.

Euzko Alderdi Jeltzaleak helburu horiei behar bezala erantzungo die bere nortasunarekiko leiala izaten segitzen badu, bere historiarekiko leiala bada, alde batera edo bestera begiratzen geratu gabe. 

Nahasmen handiko denborak bizi ditugu, baloreak desitxuratu eta indargabetu diren eta konfiantza galdu den garaietan aurkitzen gara. Aldaketa denborak, eragile berriak azaleratzen dira eta jokabide okerrek gidatutako eskemak desagerrarazi behar dira.

Antzeman daitekeen eraldaketa esparru horretan, aldi berean ematen dira bizirauteko helburua besterik ez dutenen estrategia eta, zilegi den bezala, gu ordezkatzera datozenenena. 

Zarata dago, zarata handia, eta aldaketa zantzuak antzeman daitezke politikan eta gizarte osoan. Inork ere ezin du zein neurritarainokoa izango den, ezta nora eramango gaituen ere. 
Aurkezten zaigun urte hau bereziki esanguratsua izango da gure etorkizun politikorako. Herri gisa ukituko gaitu, eta Alderdi gisa ere bai.

Hilabete gutxiren buruan, hauteskundeak bata bestearen segidan etorriko zaizkigu. Horietan guztietan neurtuko da hiritargoak herritarrak ordezkatzen dituzten indar politikoengan duen konfiantza. Udal hauteskundeak izango ditugu maiatzean, eta urteko azken hiruhilekoan helduko dira Espainiako hauteskundeak, eta oraindik ez dakigu horrek guztiak balore krisian, gobernu krisian, lurralde kohesio krisian eta lidergo politiko krisi sakonean murgilduta dagoen Estatuari nola eragingo dion.

Lehenengo zedarria izango da toki eta herrialde gobernuak aldatu beharrari dagokiona. Herriaren itxura aldatuko da Udaletan, Batzar Nagusietan eta Aldundietan. Eta hauteskundeetan herritarren konfiantza lortuko duena izan daitekeenaren gainetik, egitasmo publikoen kudeaketa onean aurrera egiten segitzeko egitasmoetatik harago, lidergo oreka berria inposatuko da eta, aurreikuspenen arabera, aukera abertzaleak indartuko dira. Egoera horretan ere, aukera horien arteko borroka zatiketa politiko handiago batek baldintzatuta egongo da. 

Nafarroako Foru Erkidegoaren kasuan, hauteskunde hauek eramango gaituzte historia hurbilean parekorik izan ez duen ziklo aldaketara. Hainbat urteren buruan, lehen aldiz, Erresuma Zaharrean euskalduntasunaren isolamendua eragin duen erregimena sostengatu duten indar politikoek betoa ezartzeko izan duten gaitasuna gal dezakete, erkidego haren eta euskal kolektibitate osoaren arteko irekitze eta hurbilketa denbora berrirako atea irekiz. 

Euzko Alderdi Jeltzaleak, Nafarroan eta Euskadi osoan, herritarren erabaki eskubidea errespetatu izan du beti. Herri bat osatzen dugula pentsatu arren, nortasun aldetik gure artean eman daitezkeen ezberdintasun logikoen gainetik, sustrai berberak eta kultur, hizkuntza eta familia loturak ditugula sentitu arren. Horrela bada ere, nafar emakume eta gizonek beren etorkizuna erabakitzeko duten eskubide ukaezina errespetatzen dugu. Nafarroak erabaki du eta erabakiko du. Han bizi eta lan egiten duten pertsonei aitortzen diegu sentitzeko eta beren nortasuna edo nortasunak erabakitzeko eskubidea, gaur eta bihar eraiki nahiko duten bizitza proiektua irudikatzeko eta diseinatzeko eskubidea. Eta eszenatoki demokratiko hori, leiho hori, gure denbora honetan lehen aldiz, zabal zabalik egongo da maiatzean.

Euzko Alderdi Jeltzaleak espero du leiho hori hiritarren borondatez zabaldu ahal izatea, alde bateko eta besteko euskal herritarrak elkarri bizkarra emanda bizitzera kondenatu gaituen begizkoa apurtuz. Obanoseko infantzoien goiburua berpiztuko duen bidea “Pro libertate patria, gens libera state” (“Gizabanako askeak aberri askean”).

Euskal Autonomi Erkidegoari dagokionez, udal eta foru hauteskundeek aldi berean ekarriko dute aliantza mapa berria ezartzeko beharra, epe laburrean aurkeztuko zaizkigun erronkei segurtasunez eta adostasunez ekiteko egoera egokia sortuko duen egonkortasun instituzionala ekarriko duena.

Alde batetik, krisi ekonomikotik eraginkortasunez eta urrats sendoz irtetea. Gure sare produktiboa finkatuz eta hazteko aukera berriak bilatuz, enplegua sortzeko, aberastasuna sortarazteko, aberastasun hori denon artean banatzeko. Krisitik irtetea prozesu ekonomikoen ardatz nagusia pertsona dela ahaztu gabe. 

Bigarrenez, gure aurrean aurkezten zaigu bake eta bizikidetza aurreikuspenak finkatzeko beharra. Bakea indarkeriarik eza baino askoz gehiago da, eta bizikidetza ez da soilik bata bestearen ondoan bizitzea. 

Urteotan amestu ondoren, euskal gizarteak bere aurrean dauka bere historian, hamarkada luzeren buruan lehen aldiz, ziklo berria zabaltzeko aukera. Bakezko bizikidetza gozatzeko benetako aukera antzematen dugu. Baina orrialde berria, kapitulu berria idazteko, ezinbestekoa da lehenagokoa behar bezala ixtea, iragan mingarriaren ondorioak gaindituz eta iragan horretatik ikasi beharko dugula argi izanik, euskal herritarren beste belaunaldirik egon ez dadin, Herri honek bizi izan duen sufrimenduaren pean egongo denik.

Orrialde hori ixteak eta orrialde berria irekitzeak inposatuko digu konpromiso partekatuak hartzea eta bakoitzak bere aldetik erabakiak hartzea eta erabaki horiek laguntzea, Espainiar Gobernuaren blokeoak edo gelditasunak Euskadik bizi izan duen indarrezko amesgaiztoari eta bere ondorio mingarriei amaiera ematea eragotzi ez dezaten. 
Zentzu horretan, Euzko Alderdi Jeltzaleak bere jardun politikoa elkartasun aukera berri hori lortzera bideratzeko konpromisoa hartuko du, elkar ulertzeko esparru berria lortzeko; ildo hori bideratuta, zauria orbanduta, Euskal Aberriak etorkizunera begira izango duen askatasun bidea irekiagoa eta ibiltzen errazagoa izango delako.

Askatasun maila berriak bilatzea, Euskadirentzako autogobernu berria bilatzea izango da, bizi dugun egoerari begira, hurrengo hilabeteotan borrokatu beharko dugun hurrengo erronka. Beste behin ere, behar bezain buru argiak izan beharko dugu gure autogobernua euskal herriak adieraziko duen borondatera moldatzeko aukerak eta proposamenak publiko egiteko denborak ondo kudeatzen jakin dezagun. 

Zentzu honetan ez dugu ahaztu behar, Euskadi nazioaren aitortzarako marko juridiko politiko berriak aurkitzeko bidegurutzean, aldi berean espainiar Estatuaren baitan eman daitezkeen aldaketak antzematen direla. Hauteskundeak izango dira urte bukaeran, eta horien arabera, hauteskundeek eragingo dituzten aldaketa politikoen ondorioz, aukerak edo oztopo berriak ere sor daitezke, Euskadirentzako estatus politiko berria zehazteko dugun asmoa erraztu edo eragotziko digutenak. 

2015eko Aberri egun honetan hurbil sentitzen dugu euskal herritarrok gure hazkunde nazionalarekiko jarrerak zehaztu beharko dugun momentua. Gure historia luzeak erakusten digu nazio eraikuntza ez dela egun eta leku zehatz batean egiten den zerbait. Aberria egunez egun eraikitzen da, urtez urte. “Herriz herri”, aurtengo Aberri Eguna ospatzeko aukeratu dugun goiburuak adierazten duen legez. 

“Dena ala ezer ere ez” helburuari begiratzeko tentaldian erortzea ez litzateke bat ere serioa edo zentzuduna izango. Eraikita dagoen oinarriari uko egitea ere ez dator bat gure lanarekin edo gure jokamolde politikoarekin. Guztiz alderantziz, ondo sustraituta dugun autogobernuak izan beharko du etorkizunerako aukera politiko berriak horren gainean eraikitzeko oinarria. 

Beraz, gure oraingo ‘statu quo’-a mehatxatzen duten asmo zentralizatzaileek edo batzuek Espainian marrazten hasia den eredu instituzionalean diseinatzen hasi diren asmo federalista eta homogeneitzatzaileek ez dute gure oniritzia jasoko. Guztiz alderantziz, kontra izango gaituzte.

EAJ-k elkarbizitza politikoaren alde mahai gainean jartzeko prest dagoen akordioaren abiapuntua izango da, ezinbestean, Euskadi nazioaren aitortza, akordioa, berdinen arteko akordioa mendekotasunari ematen zaion erantzun gisa; aldebikotasun eraginkorra, arbitraje konpentsaturako tresnak ezarriz; eta, azken puntu gisa, Euskal Herriaren erabaki eskubidea instituzionalizatzea eta legez babestea, ondorioz sortuko den estatus politikoa eta etorkizunean egingo diren aldarazpenak balioesteko elementu gisa.
Aurreko urteko aberri egunean Europak aurkezten digun erronka aipatu genuen, batasunaren egitura moldatzeko beharra zegoela esan genuen, mendebaldeko gizarteen inguruan hazten ziren arazo handiei sen onez eta eraginkortasunez ekiteko. Eskoziari eta Catalunyari begiratu genien eta nazio bi horietan eman ziren prozesu nazionalen jarraipen hurbila egin genuen. Horiek une guztiek dute beren xedea, beren garrantzia, beren eragina.

Ez dugu inor gutxietsiko, baina euskal hiritarroi gaur aurkezten zaigun garaia bizia eta bizigarria da. Eta ez bakarrik hauteskundeak hurbil ditugulako. Hauteskundeak beti dira garrantzitsuak, are gehiago herritar gehienen konfiantza izaten segitu nahi duenarentzat. Hauteskundeak bereziki garrantzitsuak dira eragiten dituzten aldaketa sozial eta politikoengatik, beren ondorioek gizarte osoarentzat ekar dezaketen eraginagatik. Hazkunde ekonomikorako eta enplegua sortzeko bidera itzuli nahi dugu, bakea finkatu nahi dugu eta elkarbizitzeko aldi berria eta giza eskubideak errespetatuak izango diren denbora berria ireki nahi dugu eta, horrez gain, Estatu egiturak indartu beharko ditugu elkargo homogeneo gisa bizirauteko, aitortua izango den elkargoa izateko. Egunez egun askeago izateko. Nazio izateko. Euskadi izateko. Gero eta gehiago.

Euskal abertzaleoi aldi honetan aurkezten zaigu aurreikuspen horiei guztiei erantzuteko derrigorra. Herri honetan milaka pertsona dira beren konfiantza gugan jarri dutenak. Askorentzat, gu gara itxaropentsu egoteko arrazoia, bakarrak garela pentsatzen ez dugun arren, Euskadiren askatasun nazional eta sozialerako tresnarik onena garela uste dugulako. Esan iezaiegu beti egon garen toki berean gaudela. Aberriaren zerbitzura gauden emakumeak eta gizonak garela. Pertsonen zerbitzura, familien, auzoen, herrien zerbitzura. Euskadiren aldaketaren zerbitzura. Herriz herri, Aberri!

Gora Euskadi Askatuta!

